
Laudabilia sunt in principe quelibet opera pietatis

Laudabilia sunt in principe quelibet opera pietatis,
set illud laudabilius creditur, quod viris religiosis et
personis ecclesiasticis exhibetur. Proinde quoque satis á
liberalitate regia illud dei servis munus impenditur, quo
tam ipsi, qui assidue militant domino, quam hospites,
qui numquam desunt monasterio, sustententur. Dignum
quidem est, ut, qui pro deo relinquunt omnia, plura
pro eius nomine recipiant etiam in hac vita et dum
habundantia supplente inopiam fit equalitas, sic deo
duce omnes simul per bona transeant temporalia, ut cum
gaudio perveniant ad eterna.


